
Shri Brahmastra Bagalamukhi KavachaM

శ్రీబ్రహ్మాస్త్రబగలాముఖీకవచమ్  

శ్రీ గణేశాయ నమః । శ్రీ బగలాయై నమః ।
అథ బ్రహ్మాస్త్రబగలాకవచమ్   ।
శ్రీబ్రహ్మోవాచ   ।
విశ్వేశ దక్షిణామూర్తే నిగమాగమవిత్ ప్రభో  ।
మహ్యం పురా త్వయా దత్తా విద్యా బ్రహ్మాస్త్రసంజ్ఞితా    ॥ ౧॥
తస్య మే కవచం బ్రూహి  యేనాహం సిద్ధిమాప్నుయామ్  ॥
భవామి వజ్రకవచం  బ్రహ్మాస్త్రన్యాసమాత్రతః    ॥౨॥
శ్రీదక్షిణామూర్తిరువాచ  ।
శ‍ృణు బ్రహ్మన్  పరం గుహ్య బ్రహ్మాస్త్రకవచం   శుభమ్ ।
యస్యోచ్చారణమాత్రేణ  భవేద్ వై సూర్యసన్నిభః ॥ ౩॥
సుదర్శనం మయా దత్తం కృపయా విష్ణవే  తథా ।
తద్వత్ బ్రహ్మాస్త్రవిద్యాయాః   కవచం కవయామ్యహమ్ ॥ ౪॥
అష్టావింశత్యస్త్రహేతుమాద్యం   బ్రహ్మాస్త్రముత్తమమ్   ।
సర్వతేజోమయం సర్వం సామర్థ్యం  విగ్రహం  పరమ్ ॥ ౫॥
సర్వశత్రుక్షయకరం  సర్వదారిద్ర్యనాశనమ్  ।
సర్వాపచ్ఛైలరాశీనామస్త్రకం   కులిశోపమమ్ ॥౬॥
న తస్య శత్రవశ్చాపి  భయం చౌర్యభయం జరా ।
నరా నార్యశ్చ రాజేన్ద్ర  ఖగా వ్యాఘ్రాదయోఽపి  చ ॥ ౭॥
తం దృష్ట్వా  వశమాయాన్తి కిమన్యత్ సాధవో జనాః ।
యస్య దేహే న్యసేద్ ధీమాన్ కవచం బగలామయమ్ ॥౮॥
స ఏవ పురుషో లోకే కేవలః శఙ్కరోపమః ।
న దేయం పరశిష్యాయ శఠాయ పిశునాయ చ ॥౯॥
దాతవ్యం భక్తియుక్తాయ  గురుదాసాయ ధీమతే ।

కవచస్య ఋషిః శ్రీమాన్  దక్షిణామూర్తిరేవ చ ॥ ౧౦॥
అస్యానుష్టప్  ఛన్దః  స్యాత్ శ్రీబగలా  చాస్య దేవతా ।
బీజం శ్రీవహ్నిజాయా  చ శక్తిః శ్రీబగలాముఖీ  ॥ ౧౧॥
కీలకం వినియోగశ్చ స్వకార్యే సర్వసాధకే ।
అథ ధ్యానమ్ ।
శుద్ధస్వర్ణనిభాం   రామాం పీతేన్దుఖణ్డశేఖరామ్   ।
పీతగన్ధానులిప్తాఙ్గీం   పీతరత్నవిభూషణామ్ ॥ ౧॥
పీనోన్నతకుచాం స్నిగ్ధాం  పీతలాఙ్గీం  సుపేశలామ్ ।
త్రిలోచనాం  చతుర్హస్తాం  గమ్భీరాం మదవిహ్వలామ్ ॥౨॥
వజ్రారిరసనాపాశముద్గరం   దధతీం కరైః  ।
మహావ్యాఘ్రాసనాం  దేవీం సర్వదేవనమస్కృతామ్ ॥ ౩॥
ప్రసన్నాం  సుస్మితాం క్లిన్నాం  సుపీతాం ప్రమదోత్తమామ్  ।
సుభక్తదుఃఖహరణే దయార్ద్రాం  దీనవత్సలామ్ ॥ ౪॥
ఏవం ధ్యాత్వా పరేశాని బగలాకవచం స్మరేత్ ।
అథ రక్షాకవచమ్ ।
బగలా మే శిరః పాతుః లలాటం బ్రహ్మసంస్తుతా  ।
బగలా మే భ్రువౌ  నిత్యం కర్ణయోః  క్లేశహారిణీ  ॥ ౧॥
త్రినేత్రా  చక్షుషీ పాతు స్తమ్భినీ గణ్డయోస్తథా  ।
మోహినీ నాసికాం పాతు శ్రీదేవీ  బగలాముఖీ ॥౨॥
ఓష్ఠయోర్దుర్ధరా    పాతు సర్వదన్తేషు చఞ్చలా ।
సిద్ధాన్నపూర్ణా  జిహ్వాయాం జిహ్వాగ్రే శారదామ్బికే ॥ ౩॥
అకల్మషా ముఖే పాతు చిబుకే బగలాముఖీ ।
ధీరా మే కణ్ఠదేశే  తు కణ్ఠాగ్రే  కాలకర్షిణీ  ॥ ౪॥
శుద్ధస్వర్ణనిభా   పాతు కణ్ఠమధ్యే  తథాఽమ్బికా ।
కణ్ఠమూలే  మహాభోగా స్కన్ధౌ శత్రువినాశినీ  ॥ ౫॥
భుజౌ మే పాతు సతతం బగలా సుస్మితా పరా ।
బగలా మే సదా పాతు కూర్పరే కమలోద్భవా ॥౬॥

2 sanskritdocuments.org



శ్రీబ్రహ్మాస్త్రబగలాముఖీకవచమ్  

బగలాఽమ్బా ప్రకోష్ఠౌ  తు మణిబన్ధే మహాబలా ।
బగలాశ్రీర్హస్తయోశ్చ    కురుకుల్లా కరాఙ్గులిమ్  ॥ ౭॥
నఖేషు వజ్రహస్తా  చ హృదయే బ్రహ్మవాదినీ  ।
స్తనౌ మే మన్దగమనా  కుక్షయోర్యోగినీ తథా ॥౮॥
ఉదరం బగలా మాతా నాభిం బ్రహ్మాస్త్రదేవతా   ।
పుష్టిం  ముద్గరహస్తా  చ పాతు నో దేవవన్దితా  ॥౯॥
పార్శ్వయోర్హనుమద్వన్ద్యా   పశుపాశవిమోచినీ ।
కరౌ రామప్రియా  పాతు ఊరుయుగ్మం మహేశ్వరీ ॥ ౧౦॥
భగమాలా తు గుహ్యం మే లిఙ్గం  కామేశ్వరీ తథా ।
లిఙ్గమూలే  మహాక్లిన్నా  వృషణౌ పాతు దూతికా ॥ ౧౧॥
బగలా జానునీ పాతు జానుయుగ్మం చ నిత్యశః ।
జఙ్ఘే పాతు జగద్ధాత్రీ  గుల్ఫౌ రావణపూజితా ॥ ౧౨॥
చరణౌ దుర్జయా  పాతు పీతామ్బా చరణాఙ్గులీః  ।
పాదపృష్ఠం  పద్మహస్తా పాదాధశ్చక్రధారిణీ  ॥ ౧౩॥
సర్వాఙ్గం  బగలా దేవీ పాతు శ్రీబగలాముఖీ  ।
బ్రాహ్మీ  మే పూర్వతః పాతు మాహేశీ వహ్నిభాగతః ॥ ౧౪॥
కౌమారీ దక్షిణే పాతు వైష్ణవీ   స్వర్గమార్గతః   ।
ఊర్ధ్వం  పాశధరా పాతు శత్రుజిహ్వాధరా  హ్యధః ॥ ౧౫॥
రణే రాజకులే వాదే మహాయోగే మహాభయే ।
బగలా భైరవీ  పాతు నిత్యం క్లీఙ్కారరూపిణీ  ॥ ౧౬॥
ఫలశ్రుతిః  ।
ఇత్యేవం వజ్రకవచం  మహాబ్రహ్మాస్త్రసంజ్ఞకమ్    ।
త్రిసన్ధ్యం   యః పఠేద్ ధీమాన్ సర్వైశ్వర్యమవాప్నుయాత్  ॥ ౧॥
న తస్య శత్రవః  కేఽపి సఖాయః సర్వ ఏవ చ ।
బలేనాకృష్య శత్రుం  స్యాత్ సోఽపి మిత్రత్వమాప్నుయాత్  ॥౨॥
శత్రుత్వే  మరుతా తుల్యో ధనేన ధనదోపమః ।
రూపేణ కామతుల్యః స్యాద్ ఆయుషా శూలధృక్సమః ॥ ౩॥
సనకాదిసమో ధైర్యే  శ్రియా  విష్ణుసమో  భవేత్ ।

తత్తుల్యో విద్యయా బ్రహ్మన్ యో జపేత్ కవచం నరః ॥ ౪॥
నారీ వాపి ప్రయత్నేన  వాఞ్ఛితార్థమవాప్నుయాత్  ।
ద్వితీయాసూర్యవారేణ యదా భవతి పద్మభూః ॥ ౫॥
తస్యాం జాతం శతావృత్యా శీఘ్రం  ప్రత్యక్షమాప్నుయాత్  ।
యాతా తురీయం సన్ధ్యాయాం  భూశయ్యాయాం ప్రయత్నతః  ॥౬॥
సర్వాన్ శత్రూన్  క్షయం కృత్వా విజయం ప్రాప్నుయాన్  నరః ।
దారిద్ర్యాన్  ముచ్యతే చాఽఽశు స్థిరా  లక్ష్మీర్భవేద్ గృహే ॥ ౭॥
సర్వాన్ కామానవాప్నోతి సవిషో నిర్విషో భవేత్ ।
ఋణం నిర్మోచనం స్యాద్ వై సహస్రావర్తనాద్  విధే ॥౮॥
భూతప్రేతపిశాచాదిపీడా  తస్య న జాయతే ।
ద్యుమణిర్భ్రాజతే యద్వత్ తద్వత్ స్యాచ్ఛ్రీప్రభావతః  ॥౯॥
స్థిరాభయా  భవేత్ తస్య యః స్మరేద్ బగలాముఖీమ్ ।
జయదం బోధనం కామమముకం దేహి మే శివే ॥ ౧౦॥
జపస్యాన్తే స్మరేద్యో వై సోఽభీష్టఫలమాప్నుయాత్  ।
ఇదం కవచమజ్ఞాత్వా యో జపేద్ బగలాముఖీమ్ ॥ ౧౧॥
న స సిద్ధిమవాప్నోతి  సాక్షాద్ వై లోకపూజితః ।
తస్మాత్ సర్వప్రయత్నేన  కవచం బ్రహ్మతేజసమ్  ॥ ౧౨॥
నిత్యం పదామ్బుజధ్యానాన్ మహేశానసమో భవేత్ ।
ఇతి శ్రీదక్షిణామూర్తిసంహితాయాం  బ్రహ్మాస్త్రబగలాముఖీకవచం 
సమాప్తమ్ ।

